
1. Intent e finamira 
 

 

 
Dapi il fanadur 2008 quintan las lingias da l'Alvra e dal Bernina da la 
Viafier retica (VR) tar il patrimoni mundial da l'UNESCO. Las duas lingias 
da viafier cun ils implants appartegnents furman il patrimoni mundial, 
circumdà da pliras zonas da plimatsch. Ultra da la lingia da viafier sezza 
caracteriseschan er la cuntrada e la cultura vivida en quella il patrimoni 
mundial da l'UNESCO. Midadas che capitan en ils conturns dals bains 
culturals han ina influenza sin quels e pon promover lur qualitads, ma er 
far donn a lur valurs.  
 
Designar las lingias da la VR en la cuntrada da l'Alvra/Bernina sco 
patrimoni mundial da l'UNESCO sensibilisescha pli fitg per planisar e per 
construir entaifer il perimeter da l'UNESCO ch'è vegnì determinà da las 
vischnancas pertutgadas e dal chantun. Tenor las directivas da 
l'UNESCO èn vegnidas determinadas en il plan directiv chantunal zonas 
centralas e zonas da plimatsch che han l'intent da proteger la valur 
universala extraordinaria. La responsabladad da la VR per la zona 
centrala u quella da las vischnancas per la zona da plimatsch 
qualifitgada vegnan explitgadas en il chapitel 4.  
 
Ina premissa fundamentala per mantegnair la valur è quella che las 
persunas da cader localas èn conscientas da lur responsabladad da 
mantegnair la qualitad dal patrimoni mundial cultural e ch'ellas ageschan 
– en lur fatschentas quotidianas ed en las decisiuns che sa 
verifitgeschan a pli lunga vista – en il senn da las qualitads da lur 
architectura e da lur cuntrada. Uschia sa drizza quest mussavia a las 
persunas da cader (vischnancas, patrunas e patruns da construcziun, 
projectadras e projectaders) ed ad ulteriuras persunas interessadas e 
duai esser in agid per realisar projects en il perimeter da l'UNESCO.  
 
Per l'ina vuless quest mussavia sensibilisar las persunas da cader e la 
populaziun per il patrimoni mundial da l'UNESCO e per l'autra vuless el 
mussar co ch'ins po coordinar las differentas gruppas d'interess en las 
proceduras da planisaziun e da permissiun tenor il dretg da planisaziun. 
Per quest intent vegnan designads ed explitgads ils instruments ch'èn 
adattads per realisar projects en il perimeter da l'UNESCO. L'uniun per il 
patrimoni mundial ha sviluppà – cun l'accumpagnament da la cumissiun 
speziala per la cuntrada culturala, da la Viafier retica, da l'uffizi federal da 
cultura, da l'uffizi d'agricultura e da geoinfurmaziun, da l'uffizi da cultura, 
da l'uffizi per il svilup dal territori, da l'uffizi per la natira e l'ambient, da 
l'uffizi da guaud e privels da la natira, da las regiuns Grischun central, 
Valposchiavo e regioViamala, sco er dal circul d'Engiadin'ota – il 
mussavia qua avant maun che serva a planisar ed a construir en il 
perimeter da l'UNESCO.  



 
 

5 
 

 
 
 
 
Il mussavia gida a chattar las meglras soluziuns per tut ils projects 
imaginabels e tranter tut ils participads.  
 
El consista dal rapport qua avant maun e d'ina tscherna d'exempels da 
projects che duain mussar en moda exemplarica co ch'ins po 
cuntanscher in construir cun qualitad en il perimeter da l'UNESCO. 

2. UNESCO e patrimoni mundial da l‘UNESCO 
 

 

 
L'UNESCO1 è vegnida fundada ils 16 da november 1945 da 37 stadis. Il 
contract da fundaziun è entrà en vigur ils 4 da november 1946 suenter 
che 20 stadis l'han ratifitgà. En il fratemp han 187 stadis suttascrit la 
convenziun. Dapi l'onn 1949 è la Svizra commembra da l'UNESCO.  
 
L'onn 1972 ha l'UNESCO deliberà la convenziun davart la protecziun dal 
patrimoni mundial cultural e natiral. Quai è l'instrument il pli impurtant sin 
plaun internaziunal ch'è mai vegnì concludì da la cuminanza 
internaziunala per proteger sia ierta culturala e natirala2. La convenziun 
davart la protecziun dal patrimoni mundial cultural e natiral (dals 23 da 
november 1972) è la basa normativa per il sistem e per ils process en 
connex cun il patrimoni mundial. La convenziun sa basa sin l'idea che 
lieus tschernids acribicamain sin l'entir mund èn d'ina valur universala 
extraordinaria e duain perquai furmar ina part da l'ierta cuminaivla da 
l'umanitad. Cun suttascriver questa convenziun s'obligheschan tut ils 
stadis da garantir la protecziun ed il mantegniment d'in lieu ch'è inscrit 
sin l'uschenumnada glista da patrimoni. Sin la glista èn inscrits en il 
fratemp passa 936 lieus da l'entir mund. La Svizra è represchentada sin 
la glista da patrimoni cun 11 lieus (stadi 2011). 
 
La Viafier retica en la cuntrada Alvra/Bernina è designada sco lieu cun 
ina valur universala extraordinaria. Ella è vegnida recepida en il patrimoni 
mundial da l'UNESCO pervia da 2 criteris principals: 
 
• Criteri (ii): "Las duas lingias autalpinas furman ina simbiosa tranter la 

tecnica e la natira e s'integreschan armonicamain en la cuntrada.“3 
• Criteri (iv): «La construcziun da la lingia da viafier da 130 km 

lunghezza ha caracterisà fermamain il svilup territorial, cultural, 
economic e social en il territori alpin.»4 

 
Entaifer il dretg federal vegn la protecziun dal patrimoni natiral e cultural 
reglada en la lescha federala dal 1. da fanadur 1966 davart la protecziun 
da la natira e da la patria (LPNP; CS 451). 

 

 

                                                
1
 United Nations Educational, Scientific and Cultural Organization 

2
 Cumissiun svizra per l’UNESCO (2007 – 2011) 

3
 Cumissiun svizra per l’UNESCO (2007 – 2012) 

4
 Cumissiun svizra per l’UNESCO (2007 - 2012) 

2.1. Patrimoni mundial da l'UNESCO «Viafier retica en la cuntrada 

Alvra/Bernina» 
 
Ils lieus dal patrimoni mundial sa distinguan tras lur valur universala 
extraordinaria. Questa valur è renconuschida sin plaun internaziunal en 
in text formal, l'uschenumnada "Decleraziun da la valur universala 
extraordinaria" (Erklärung des aussergewöhnlichen universellen Wertes, 
Déclaration de la valeur universelle exceptionnelle, Statement of 
Outstanding Universal Value). Questa decleraziun cumpiglia ils attributs 
ed ils criteris essenzials che defineschan la valur dal lieu dal patrimoni 
mundial. Tar quests attributs tutgan er l'integritad e l'autenticitad ch'il lieu 
ha il mument da l'inscripziun. Ellas vegnan cumplettadas tras finamiras a 
lunga vista e tras sfidas pertutgant la protecziun ed il manaschament dal 
lieu5: La finamira è quella da mantegnair la valur universala 
extraordinaria che dirigia las intervenziuns e las midadas. Sch'ella va a 
perder, vegn il lieu dal patrimoni mundial stritgà da la glista.  
 
In instrument impurtant per mantegnair la valur universala è il plan da 
manaschament ch'è er stà ina part da la candidatura ch'è vegnida 
inoltrada per il patrimoni mundial da l'UNESCO. Il plan da 
manaschament fixescha la collavuraziun internaziunala e la structura 
d'organisaziun per la candidatura transcunfinala "Viafier retica en la 
cuntrada Alvra/Bernina". Dal puntg da vista material definescha el il 
model directiv e las finamiras per il svilup futur dal lieu e fixescha las 
mesiras che servan a la protecziun, al mantegniment ed al svilup 
persistent dal lieu. Per proteger, per mantegnair e per sviluppar vinavant 
il patrimoni mundial da l'UNESCO è vegnida fundada l'uniun "patrimoni 
mundial da l'UNESCO per la Viafier retica en la cuntrada da cultura 
Alvra/Bernina". En l'uniun èn represchentadas tut las vischnancas, en il 
territori da las qualas il patrimoni mundial sa chatta, il chantun Grischun, 
la confederaziun sco er ils purtaders talians dal patrimoni mundial. La 
cuntrada da cultura unica e la lingia da viafier che traversa quella 
furmavan pli baud e furman er oz ina purschida da basa per il traffic da 
persunas e da rauba e gidan uschia a crear valur en la regiun. Per che 
questas ovras restian mantegnidas er en l'avegnir, ston la populaziun e 
la publicitad esser sensibilisadas per il mantegniment da l'ierta culturala 
ed avair quità da quella en lur decisiuns ed en lur cumportament6.  

                                                
5
 http:whc.unesco.org/fr/list/1276 

6
 Mussavia per il manaschament, p. 21 

Sper la valur infrastructurala ed istoric-culturala ha il patrimoni mundial 
da l'UNESCO er ina impurtanza turistica. L'utilisaziun dal lieu sto satisfar 
a las pretensius da protecziun. Quai pretenda dapli dal planisar e dal 
construir.  
 
La viafier è in bain dinamic. Ina part essenziala da la valur speziala da la 
lingia da viafier è perquai sia integritad ed autenticitad fitg gronda ch'è 
vegnida mantegnida durant decennis. La VR è vegnida designada sco 
patrimoni mundial perquai ch'ella è sa midada pauc en cumparegliaziun 
cun autras viafiers da la medema epoca e perquai ch'ella funcziuna 
tuttina anc sco viafier cumplaina. Distinguida n'è betg vegnida la qualitad 
d'in svilup dinamic, mabain la pitschna dimensiun da las midadas, quai 
vul dir l'aut grad d'autenticitad. Tuttina èn cuntradas da cultura animadas. 
Ellas sa midan cun il temp. Er en l'avegnir vegni a dar midadas, saja quai 
vi da la viafier u en la cuntrada da cultura. Ma quellas midadas ston 
vegnir fatgas cun in quità uschè grond che la valur universala 
extraordinaria da la "Viafier retica en la cuntrada Alvra/Bernina" è anc 
avant maun dal tuttafatg er en l'avegnir, p.ex. en 25 onns. Da princip 
vegnan pia er mess tscherts cunfins a las midadas. 

 

 

2.2. Basas legalas per la protecziun dal patrimoni mundial 
Las basas per la protecziun dal "patrimoni mundial da l'UNESCO per la 
Viafier retica en la cuntrada Alvra/Bernina" èn, ultra da la convenziun da 
l'UNESCO (CS 0.0451.41) ch'è dapi sia ratificaziun ina part dal dretg 
svizzer – cunzunt la legislaziun da viafier, la legislaziun davart la 
protecziun da la natira e da la patria, la legislaziun forestala e la 
legislaziun davart la planisaziun dal territori. En il chapitel 5c dal dossier 
da candidatura vegni preschentà co ch'ils meds finanzials per realisar 
l'idea da protecziun èn vegnids garantids envers l'UNESCO. Ulteriuras 
infurmaziuns en chaussa: www.rhb-unesco.ch > Das Welterbe > Verein 
Welterbe RhB > Kandidatur-Dossier.  
 
En il plan directiv chantunal, chapitel 8 "Patrimoni mundial da 
l'UNESCO", èn fixads ils princips per planisar e per construir en il 
perimeter dal patrimoni mundial da l'UNESCO ed ils differents champs 
da responsabladad. Qua sutvart vegnan quels explitgads e 
cumplementarmain vegnan mussads instruments sco meds d'agid. La 
tabella da relevanza en l'agiunta 6.1 dat ina survista davart l'extensiun 
territoriala da las zonas descrittas qua sutvart. 

Ulteriuras infurmaziuns davart il plan directiv chantunal, chapitel 8 
"Patrimoni mundial da l'UNESCO", chattais Vus sut: www.richtplan.gr.ch, 
las chartas detagliadas sut: «Anpassungen» > «abgeschlossen» > 
Kanton, UNESCO-Welterbe «RhB in der Landschaft Albula/ Bernina» 10 
da mars 2009. 

3. Responsabladad en las zonas da 
l'UNESCO 

 

 

3.1. Zona centrala 

La zona centrala dal lieu da patrimoni mundial cumpiglia ils trajects da 

viafier da l'Alvra e dal Bernina che mainan da Tusaun sur San Murezzan 

fin a Tiran sco er lur construcziuns e lur stabiliments (circa 128 km).  

 

Tenor las ponderaziuns generalas ch'èn impegnativas per las autoritads 

e ch'èn fixadas en il plan directiv chantunal (PDChant) vegnan fatgas las 

planisaziuns, las projectaziuns e la realisaziun dals edifizis novs, da las 

midadas e da las renovaziuns da la Viafier retica sin la lingia da l'Alvra e 

dal Bernina, consultond expertas ed experts specifics che gidan la viafier 

a mantegnair ses caracter e ses aspect. Envers ils projects en il 

perimeter vegn pia fatga in'auta pretensiun da qualitad. Per pudair 

garantir tant pass da process optimals areguard il manaschi sco er per 

pudair far frunt a las autas pretensiuns concepziunalas, sa serva la VR 

d'instruments – sco ils inventaris d'areal, la planisaziun da test u il studi 

d'areal – dals quals ils resultats vegnan alura integrads directamain en la 

projectaziun ubain en ils plans generals da furmaziun u d'areal tenor la 

lescha chantunala davart la planisaziun dal territori (LPTGR). La Viafier 

retica oblighescha spezialistas e spezialists qualifitgads per la 

projectaziun e per la furmaziun dals edifizis e dals stabiliments. Questas 

spezialistas e quests spezialists stattan garants per in'auta qualitad 

(cussegliaziun professiunala). Cuminaivlamain vegnan er definids ils 

standards e sviluppadas las metodas da construir. Plinavant stat la 

cumissiun speziala per la viafier da l'uniun per il patrimoni mundial VR da 

la Viafier retica a disposiziun cun vusch consultativa.  

 

En las proceduras d'approvaziun dals plans dal dretg da viafier tar l'uffizi 

federal da traffic vegnan er resguardadas las circumstanzas spezialas 

dal patrimoni mundial da l'UNESCO "VR en la cuntrada Alvra/Bernina". 

Ma i sto er vegnir tegnì quint d'auters aspects, sco la protecziun cunter 

privels da la natira, las situaziuns da capacitad, las prescripziuns da 

segirezza tenor lescha u da las autoritads, la finanziaziun, il basegn da 

renovaziun, ils basegns da la clientella e.u.v. Las mesiras vegnan fixadas 

considerond ils differents aspects. En il rom da la consideraziun dals 

interess ch'è usitada en la procedura d'approvaziun dals plans vegn 

l'interess public a la protecziun dal lieu da patrimoni mundial valità 

correspundentamain. 

3.2. Zona da plimatsch qualifitgada 
La zona da plimatsch qualifitgada cumpiglia bains culturals, maletgs da 
lieus d'impurtanza chantunala e naziunala ed elements da la cuntrada. 
 
Las zonas da plimatsch qualifitgadas èn vegnidas fixadas en stretga 
collavuraziun cun las vischnancas pertutgadas. En il plan directiv 
chantunal (PDChant) èsi vegnì concludì che en las zonas da plimatsch 
qualifitgadas ston las vischnancas avair in quità spezial en quai che 
reguarda la realisaziun e la concepziun cur ch'ellas construeschan da 
nov, midan e renoveschan edifizis e stabiliments. L'observanza dals 
princips fixads en il PDChant po vegnir garantida en emprima lingia tras 
ina cussegliaziun da furmaziun ubain tras autras mesiras equivalentas 
(artitgels correspundents en la lescha da construcziun u directivas da 
concepziun). L'instrument da la cussegliaziun da furmaziun vegn explitgà 
pli detagliadamain en la part 4.2. 

 

 

3.3. Zona da plimatsch en la vischinanza directa 
Il territori d'abitadi e la cuntrada da cultura en la zona da plimatsch 
cuntegnan las parts essenzialas da territoris d'abitadi che sa chattan en 
la vischinanza da la zona centrala, ma che na demussan betg las 
qualitads spezialas da la zona da plimatsch qualifitgada (p.ex. quartiers 
d'abitar ch'èn resultads ils ultims onns sco er zonas da mastergn e 
d'industria e lur conturns directs). 
 
Il plan directiv chantunal recumonda per la zona da plimatsch en la 
vischinanza directa la cussegliaziun da furmaziun, cunzunt en cas 
d'enzonaziuns sco er d'azonaziuns (densitads d'utilisaziun pli autas) 
ubain en cas da mesiras che permettan d'auzar ils edifizis en las zonas 
da construcziun existentas (pli grond dumber d'auzadas, augment da 
l'autezza da l'edifizi en la lescha da construcziun, adattaziun da la moda 
da mesirar). La differenza decisiva envers la zona da plimatsch 
qualifitgada è pia quella che las vischnancas èn libras en lur decisiun, 
sch'ellas vulan fixar ina cussegliaziun da furmaziun u betg. 

3.4. Zona da plimatsch a distanza 

La zona da plimatsch a distanza ("culissa") cumpiglia tut ils ulteriurs 

secturs da la cuntrada da cultura fin la lingia da l'orizont. En la zona da 

plimatsch a distanza èn cuntegnids er territoris che n'èn betg vesaivels 

davent da la viafier, p.ex. perquai ch'els èn situads en vals u perquai 

ch'els èn zuppads davos chadainas da collinas u da muntognas.  

 

Pervia da la vasta avertura da la Vuclina sco er pervia da la midada dal 

caracter da la viafier a Tiraun (tram empè da viafier da muntogna cun ina 

culissa impressiunanta) vegni desistì da definir ina zona da plimatsch a 

distanza («culissa») per il traject da var 3 km sin il territori talian. Per la 

zona da plimatsch a distanza na datti naginas ulteriuras ponderaziuns 

spezialas en il plan directiv chantunal. Ma er per questa zona èn 

necessarias ulteriuras ponderaziuns da las vischnancas e da las 

projectadras e dals projectaders, sco er da las planisadras e dals 

planisaders davart las consequenzas dal project per il patrimoni mundial 

da l'UNESCO. Quai duai permetter da constatar l'appartegnientscha 

generala ed en cas da basegn d'entrar correspundentamain en quella en 

il rom da la consideraziun dals interess. En il rom da la planisaziun 

d'utilisaziun po la vischnanca per exempel prevair l'obligaziun da far in 

plan da quartier per surbajegiadas pli grondas. 

 

3.5. Lingia da l'orizont  

La lingia da l'orizont cumpiglia quels secturs che furman l'orizont percepì 

davent da la viafier.  

 

La lingia da l'orizont da la culissa è impurtanta per il caracter sco viafier 

da muntogna e per la percepziun da la cuntrada. Per quest motiv duai 

ella sche pussaivel vegnir tegnida libra d'edifizis e da stabiliments 

disturbants che surpassan la lingia da l'orizont. Decisiva per quai è la 

percepziun davent da la viafier. Questa percepziun po vegnir 

caracterisada plitost sco modesta pervia da las grondas distanzas. 

Decisiv è però il cas singul concret che sto adina vegnir considerà. Sche 

edifizis e stabiliments novs èn necessaris, duain els vegnir ordinads cun 

quità, per che la percepziun da la lingia da l'orizont na vegnia sche 

pussaivel betg disturbada. En il futur ston pia tut ils projects vegnir 

planisads ed optimads er sut quest aspect.  

In instrument per proteger la lingia da l'orizont cunter ina surbajegiada po 

esser il relasch d'ina zona per la protecziun da la cuntrada en il rom da la 

planisaziun d'utilisaziun u d'in territori per la protecziun da la cuntrada en 

il rom da la planisaziun directiva regiunala. 

4. Instruments recumandabels per realisar 
projects 

 

 

 
Sin fundament da la "zonaziun" differenziada dal patrimoni mundial da 
l'UNESCO poi dar l'impressiun che la realisaziun da projects en il 
perimeter da l'UNESCO saja difficila e che las proceduras sajan 
cumplitgadas e nunsurvesaivlas. Il mussavia qua avant maun vul 
eliminar questas resalvas. Gist tras la "zonaziun" vegn stgaffida la 
clerezza nua ch'i dat valurs spezialas e tge che quellas cuntegnan. En il 
suandant vegnan preschentadas modas da proceder recumandadas per 
sviluppar e per giuditgar projects da la planisaziun dal territori e 
planisaziuns, e quai en vista a lur relevanza per il territori, sco er vegnan 
proponids e descrits ils instruments / meds d'agid dal dretg da la 
planisaziun dal territori.  
 
La grafica qua sutvart serva sco agid per definir ils instruments adattads 
per realisar projects da different gener. Tractads vegnan projects, per ils 
quals la legislaziun davart la planisaziun dal territori prescriva la 
procedura directiva (planisaziun directiva, planisaziun d'utilisaziun, 
procedura per la permissiun da construcziun). Il mussavia na di nagut 
davart las ulteriuras proceduras per permissiuns spezialas da la 
planisaziun agricula, dal svilup forestal, da la construcziun da vias e da 
conducts ubain davart projects tenor il dretg da viafier u da telefericas. 
Quests aspects èn reglads da princip en il plan directiv chantunal 
(chapitel 8 "Patrimoni mundial da l'UNESCO", C "Champs da 
responsabladad"). Per realisar ils projects, independentamain dal fatg tge 
instrument ch'è vegnì considerà sco adattà, è centrala la consideraziun 
dals interess tranter las differentas pretensiuns envers il project. Sch'els 
vegnan tschernids endretg, porschan ils instruments correspundents il 
meglier sustegn pussaivel en chaussa. 

4.1. Mesiras che garanteschan la qualitad per planisar e per construir 

4.2. Instruments adattads per realisar projects singuls relevants 

per il territori 

 

4.2.1. Cussegliaziun da furmaziun7 
En vista a la candidatura sco patrimoni mundial da l'UNESCO èsi vegnì 
examinà, co che las vischnancas pertutgadas tractan en la planisaziun 
locala las parts dals abitadis ch'èn degnas da vegnir protegidas. En 
quest connex èsi vegnì constatà che las planisaziuns e las leschas da 
construcziun da tut las vischnancas cuntegnan las premissas per 
consultar cussegliadras e cussegliaders spezialisads e che quellas e 
quels èn per regla prescrits obligatoricamain per ils centers dals lieus 
degns da vegnir protegids, ubain che las finamiras ed ils princips definids 
vegnan persequitads cun agid da disposiziuns precisas en la lescha da 
construcziun. D'ina impurtanza centrala èsi pia che quests instruments 
vegnian er applitgads, cumplettads e meglierads là nua che quai è 
necessari.  
 
La tgira conscienziusa dal patrimoni cultural construì e natiral sa basa sin 
la legislaziun vertenta davart la protecziun da la natira e da la patria ed è 
perquai gia oz in'obligaziun. Pia na resultan naginas obligaziuns 
supplementaras che surpassan il dretg existent. Ils projects currents, 
dals quals l'integraziun en il maletg dal lieu e da la cuntrada è gia 
vegnida examinada en in'autra procedura tras ina cussegliaziun 
professiunala e da furmaziun, na duain betg puspè stuair vegnir 
examinads e repassads. En quests cas vala tenor il plan directiv 
chantunal la "finamira da la buna integraziun en il maletg dal vitg e da la 
cuntrada" sco ademplida. Questa finamira resulta er da l'art. 73 da la 
lescha davart la planisaziun dal territori per il chantun Grischun. 
Exempels per quai èn la midada da l'arsenal a Bravuogn en in museum 
da viafier, la transfurmaziun da l'hotel Kronenhof a Puntraschigna ubain 
l'engrondiment da las ovras electricas en la part sura dal Puschlav 
entaifer la finamira d'accumulaziun definida ed entaifer il spustament 
previs dal trassé da la Viafier retica8.  
 

Cun la cussegliaziun da furmaziun vegni fatg frunt a la problematica 
ch'ina buna furmaziun na po betg vegnir distinguida d'ina nauscha tras 
prescripziuns u regulaziuns fixas. Persunas spezialisadas applitgeschan 
las reglas fundamentalas che defineschan e garanteschan la qualitad 
d'ina furmaziun. Ils aspects ils pli impurtants da la furmaziun pon vegnir 
registrads per regla en leschas, en reglaments u en plans da furmaziun e 
pon alura er vegnir realisads en las proceduras da permissiun 

                                                
7
 Tenor l’art 73 al. 1 LPTGR 

8
 UST GR (2010) 

correspundentas. Las dumondas da furmaziun detagliadas che na pon 
betg vegnir registradas en cifras u cun auters criteris cleramain 
mesirabels basegnan ina cussegliaziun da furmaziun tras persunas 
spezialisadas. Ina buna furmaziun da l'abitadi è la basa per in svilup 
positiv en il sectur architectonic, social ed economic.  
 
Ina buna furmaziun na signifitga betg da "construir char". Cun ina 
cussegliaziun da furmaziun duai vegnir garantì ch'ils projects da 
construcziun che sa movan entaifer il rom da la planisaziun na 
correspundian betg mo tenor la lescha, mabain er qualitativamain a las 
pretensiuns da la construcziun en il perimeter da l'UNESCO. Ils conflicts 
vegnan renconuschids a temp, schliads en ina collavuraziun constructiva 
e las proceduras da permissiun vegnan acceleradas. L'accumpagnament 
tras in gremi da persunas spezialisadas cumprovadas permetta da 
planisar en moda constructiva sut las reglas e sut ils princips da 
l'architectura generalmain renconuschids. Questas reglas e quests 
princips èn per exempel l'analisa territoriala ed istorica da la situaziun 
(referenza al lieu, regiunalitad), l'adequatezza dal project da construcziun 
areguard ses context (planisaziun dals conturns, scala) sco er la 
furmaziun, il dar furma e colur, la moda da construcziun ed ils materials 
dal project. La finamira da la cussegliaziun da furmaziun è quella da 
chattar ina soluziun perfetga per il lieu respectiv e per l'utilisaziun; ina 
soluziun che resguarda las finamiras da protecziun da la concurrenza. 
Ina buna furmaziun da construcziun e pia er da la cuntrada è in element 
central da la valur "chantun turistic Grischun".  
 
Ulteriuras infurmaziuns davart la cussegliaziun da furmaziun – Tge fa 
ella, a tgi serva ella? sut www.siedlungsgestaltung.ch 

 

4.2.2. Concurrenzas 
Per projects spezialmain pretensius ubain sche areals pli gronds duain 
vegnir surbajegiads, èn concurrenzas in instrument adattà che permetta 
d'augmentar tras cumpetiziun la qualitad dal project (da la surbajegiada). 
Per mintga project n'è betg adattada la medema furma da concurrenza. 
Ils biros da planisaziun dal territori e d'architectura èn spezialisads per la 
cussegliaziun e per l'organisaziun da mintga gener da concurrenzas 
(incumbensa da studi, concurrenza da projects, planisaziun da test).  
 
Sch'i duain vegnir organisadas concurrenzas, èsi impurtant che las ideas 
dal patrimoni mundial da l'UNESCO ubain da las zonas da plimatsch 
vegnian integradas en ils documents da concurrenza, e quai formulond 
endretg las pretensiuns e las cundiziuns. Sche quai n'è betg il cas, exista 
il privel ch'i vegnia planisà e projectà sperasvi la finamira. Il mussavia 
qua avant maun ubain commembras e commembers da l'uniun u da las 
cumissiuns spezialisadas appartegnentas sco er il post chantunal 
spezialisà per la tgira da monuments pon vegnir consultads per quest 
intent en il senn d'in servetsch. 

4.3. Mesiras adattadas per garantir ina planisaziun ed ina 

construcziun cun qualitad 

 

 

4.3.1. Examinaziun da las basas 
Il fundament d'ina consideraziun dals interess è d'examinar las basas. 
Basas èn per exempel analisas da l'abitadi, inventaris da la cuntrada, 
inventaris d'edifizis e.u.v. Per resguardar l'inventari dals maletgs dals 
vitgs svizzers d'impurtanza naziunala (VISOS; CS 451.12) en la 
planisaziun directiva e d'utilisaziun dals chantuns e da las vischnancas 
ha la confederaziun publitgà recumandaziuns9. Questas basas sa 
chattan per part tar posts spezialisads chantunals (p.ex. uffizi per il svilup 
dal territori, uffizi per la natira e l'ambient, tgira da monuments dal 
Grischun), tar l'associaziun grischuna per il svilup dal territori (AGS) u er 
tar biros da planisaziun privats.  
 
Qua sutvart las adressas da contact correspundentas: 
 
www.are.gr.ch 
www.anu.gr.ch 
www.bak.admin.ch 
www.isos.ch 
www.denkmalpflege.gr.ch 
www.bvr.ch 
 
Particularmain en la zona centrala poi daventar necessari, sch'i vegnan 
fatgas intervenziuns pli grondas, da far in inventari da l'areal, per ch'ins 
possia giuditgar suffizientamain la situaziun cumplessiva e per ch'ins 
possia renconuscher las valurs avant maun e realisar il project 
correspundentamain. 

 

                                                
9
 Empfehlungen zur Berücksichtigung der Bundesinventare nach Artikel 5 NHG in der 

Richt- und Nutzungsplanung, Bern 2012. (www.isos.ch). 

4.3.2. Rapport da planisaziun e da cooperaziun (RPC))10 
En il chapitel 8 dal plan directiv chantunal dal Grischun è dada la 
direcziun per il svilup territorial en il sectur dal "patrimoni mundial da 
l'UNESCO per la Viafier retica en la cuntrada Alvra/Bernina". En connex 
cun planisaziuns entaifer il perimeter dal patrimoni mundial da l'UNESCO 
sto vegnir integrà pia en il rapport da planisaziun e da cooperaziun 
(RPC) in paragraf cun deposiziuns davart la relaziun da la planisaziun 
qua avant maun cun il patrimoni mundial da l'UNESCO. Quai vala tant 
per las planisaziuns directivas regiunalas sco er per las planisaziuns 
localas. Il chantun fa quai medemamain en sias atgnas planisaziuns 
directivas. Il RPC duai explitgar ils suandants aspects: 
 
 
1. Eventualas pregiudicaziuns e co che quellas pon vegnir eliminadas u 

minimalisadas. 
2. Tge augments da valur ch'èn previs e co che quels pon vegnir 

cuntanschids. 
3. Indicaziuns, sch'i n'èn betg da spetgar consequenzas, e co che quai 

vegn motivà. 

 

Per valitar la pregiudicaziun è centrala la suandanta ponderaziun: 

 

 

                                                
10

 Tenor art. 47 OPT 

Datti pregiudicaziuns? 

gea 

betg relevantas 
relevantas (relevanta è 

la percepziun d'in 
viagiatur da viafier) 

na 

4.3.3. Plan general da furmaziun11 
Plans generals da furmaziun vegnan elavurads en il rom da las 
planisaziuns localas. Il plan general da furmaziun regla en moda 
generala la furmaziun (mantegniment, renovaziun, ulteriur svilup) dals 
abitadis e da la cuntrada. La basa da las determinaziuns èn cunzunt 
analisas d'abitadis, l'inventari dals maletgs dals vitgs ISOS, inventaris da 
l'areal e dals edifizis, inventaris da la cuntrada, studis sco er resultats da 
concurrenzas. Il plan general da furmaziun po cuntegnair ulteriuras 
determinaziuns sco areals d'innovaziun, areals da tegnair liber, lingias da 
furmaziun per construir, transferiments da l'utilisaziun u territoris cun 
l'obligaziun da far ina cussegliaziun da furmaziun. En l'interess dal 
patrimoni mundial da l'UNESCO stattan cunzunt quels secturs ch'èn 
perceptibels davent da la lingia da viafier. En il rom da las planisaziuns 
localas e spezialmain cun elavurar il plan general da furmaziun duessan 
pia – tranter auter – er vegnir fatgas determinaziuns ch'èn relevantas per 
la tgira e per il svilup persistent dal patrimoni mundial da l'UNESCO. Qua 
poi sa tractar p.ex. da surfatschas da tegnair liber, da territoris cun 
in'autezza reducida da construcziun, da territoris cun pli autas 
pretensiuns envers la furmaziun e.u.v. Quai na duai betg vegnir fatg en il 
senn d'ina surreglamentaziun, mabain per dar in cler agid d'orientaziun 
per projects futurs e per planisaziuns consecutivas. Empè d'in plan 
general da furmaziun po la vischnanca er relaschar prescripziuns da 
furmaziun en la lescha da construcziun.  
 
Explicaziun per betg provocar malchapientschas: I n'è betg l'idea che las 
zonas centralas e las zonas da plimatsch tenor il plan directiv chantunal 
duain vegnir transfurmadas en zonas d'utilisaziun independentas en il 
plan da zonas. Il plan directiv chantunal refusa explicitamain quest 
proceder – per l'ina per motivs da la "surreglamentaziun", dentant er per 
motivs materials e formals, perquai ch'ils instruments existents èn 
suffizients. 

 

4.3.4. Plan d'areal12 

En il plan d'areal pon vegnir determinadas las dimensiuns dals edifizis e 

las cifras d'utilisaziun sco er vegnir definidas ulteriuras prescripziuns da 

la tecnica d'avertura u da la furmaziun e pia vegnir fixads il svilup, la 

furmaziun e la renovaziun d'abitadis sco er da projects en la cuntrada. 

Las vischnancas pon prevair in plan d'areal per in territori limità entaifer u 

ordaifer las zonas da construcziun. Il plan d'areal po dentant er vegnir 

elavurà pli tard da la vischnanca. Plans d'areal èn uschia, gist en il  

                                                
11

 Tenor art. 42 LPTGR 
12

 Tenor art. 46 LPTGR 

perimeter da l'UNESCO, in instrument prezius per optimar la furmaziun, 

perquai ch'els sa basan per regla sin in studi da project approfundà u sin 

ina concurrenza, permettan els ina divergenza u ina concretisaziun da la 

moda da construcziun tenor las reglas a maun da la planisaziun locala, 

sche nagins interess predominants da vischinas e da vischins na 

s'opponan a quai e sche la valur dal maletg dal vitg na vegn betg 

sminuida en sia totalitad. Per il success èsi decisiv che l'instrument dal 

plan d'areal vegnia duvrà da las vischnancas en moda proactiva. 

5. Sinergias utilisablas 
 

 

 
Il patrimoni mundial da l'UNESCO per la Viafier retica cumpiglia per part 
territoris che fan er part da cuntradas da parc tenor la legislaziun davart 
la protecziun da la natira e da la patria, p.ex. Parc Ela u d'objects natirals 
inventarisads sco p.ex. avantglatschers u cuntradas sco palids ubain 
d'auters inventaris federals sco territoris IFC, vias da communicaziun 
istoricas IVS e maletgs dals vitgs degns da protecziun ISOS. Las 
finamiras dal patrimoni mundial da l'UNESCO, dals parcs e dals objects 
d'inventari van en blers secturs en la medema direcziun. Igl è pia inditgà 
ch'ils interess cuminaivels da la planisaziun e da la projectaziun vegnian 
er persequitads vinavant ed accordads en concordanza. 

6.  Agiunta 
 

 

6.1. Tabella da relevanza per las vischnancas  

 

Gronda relevanza: 

 

Vischnanca Zona 

centrala 

Zona da pli-

matsch 

qualifitgada 

Zona da pli-

matsch en la 

vischinanza 

Zona da 

plimatsch 

a distanza 

Lingia da 

l'orizont 

Alvagni X X X X X 

Alvaschagn X X  X X 

Bever X X X X X 

Bravuogn X X X X X 

Brinzauls X X  X X 

Brusio X X X X X 

Casti X X X X X 

Filisur X X X X x 

Masagn   X X  

Mon    X X 

Mut X X  X X 

Puntraschigna X X X X X 

Puschlav X X X X X 

Samedan X X X X X 

San Murezzan X X X X X 

Scharàns  X X X X 

Schlarigna X X X X X 

Schmitten X X  X X 

Seglias X X X X X 

Stierva  X  X X 

Surava X X X X  

Tusaun X X X X X 

Vaz X X  X X 

Ziràn-Reschen  x x x x 

 

 

Remartga: La vischnanca da Tiraun stuess vegnir valitada sco 
vischnanca da gronda relevanza. Ella na figurescha betg en la tabella, 
perquai che las regulaziuns dal plan directiv chantunal dal Grischun n'èn 
betg impegnativas per l'Italia.  

Ultra da las vischnancas da gronda relevanza vegnan menziunadas qua 

sutvart las vischnancas da pitschna relevanza. Entaifer il territori da 

questas vischnancas èn designadas mo zonas da plimatsch a distanza u 

lingias da l'orizont. En quests dus secturs dal perimeter da l'UNESCO 

pon las vischnancas decider libramain, sch'ellas vulan definir las 

disposiziuns supplementaras/pretensiuns per edifizis. Responsabels èn 

pia las regiuns, las vischnancas e las planisadras ed ils planisaders. Per 

motivs da la cumplettadad figureschan questas vischnancas qua sutvart 

sin ina glista: 

 

Pitschna relevanza: 

Vischnanca Zona 

centrala 

Zona da 

plimatsch 

qualifitgada 

Zona da pli-

matsch en la 

vischinanza 

Zona da 

plimatsch a 

distanza 

lingia da 

l'orizont 

Almen    X X 

Ardez    X X 

Arosa    X X 

Bregaglia    X X 

Cazas    X X 

Churwalden    X X 

Cunter    X X 

Domat    X  

Farschno    X  

Flearda    X X 

Flem    X  

Giuvaulta    X  

La Punt-Chamues-ch    X X 

Lantsch    X X 

Lavin    X X 

Lon    X X 

Madulain    X X 

Maton    X X 

Panaduz    X  

Pasqual    X  

Pratval    X  

Razén    X  

Riom-Parsonz    X X 

Roten    X  

Runtgaglia    X X 

Salouf    X X 

Vischnanca Zona 

centrala 

Zona da 

plimatsch 

qualifitgada 

Zona da pli-

matsch en la 

vischinanza 

Zona da 

plimatsch a 

distanza 

lingia da 

l'orizont 

Savognin    X X 

S-chanf    X X 

Segl    X X 

Silvaplauna    X X 

Stussavgia    X X 

Susch    X X 

Tavau    X X 

Tinizong-Rona    X X 

Trin    X X 

Tschappina    X X 

Tumegl    X X 

Tumein    X X 

Urmagn    X X 

Zernez    X X 

Zuoz    X X 

6.2. Charta da survista da l'entir traject cun las zonas da 

l'UNESCO 

 

Ina survista da l'entir traject e da las differentas zonas da l'UNESCO sa 

chatta en la charta dal plan directiv chantunal sut www.richtplan.gr.ch. 

